
Annotatsiya. Ushbu maqolada oliy ta’lim tizimida talabalarning 
muhandislik kasbiga oid kreativlik qobiliyatlarini takomillashtirish va bu borada 
amalga oshirilishi lozim bo‘lgan zaruriy talablar haqida fikr yuritiladi.   

Bugungi kun psixologiyasida rivojlangan davlatlar iqtisodiyoti aksariyat  
hollarda istiqbolli ilmiy-texnik g'oyalarning vujudga kelishi va amalda tatbiq 
etilish tezkorligiga bog'liq bo'ladi. Bu esa ilmiy-tadqiqot kreativlik ishi 
natijadorligini keskin oshirishni talab etadi. Bunday hollarda ishning muvaffaqiyati 
albatta mutaxassislar malakasi, ularning murakkab ilmiy-tadqiqot, tajriba-
konstruktorlik va tashkiliy masalalarni kreativ hal qilish qobiliyatiga bog‘liqdir. 
Mutaxassislarni shakllantirish va takomillashtirish muammosi asosan fundamental, 
amaliy tadqiqotlar hamda oliy ta’lim tizimida amalga oshiriladi. Bu borada oliy 
ta’lim bosqichida soha ilmiga qiziquvchi talabalarni tanlash, ularni yuzaga 
chiqarish va takomillashtirishni yo‘lga qo‘yish lozim. Shu bois oliy ta’lim 
muassasalarida o‘qitishning didaktik asoslarini rivojlantirish zaruriyati yuzaga 
keladi. Kreativlik qobiliyatiga ega talabalarni yuzaga chiqarish, ularni ilmiy 
tadqiqot ishlariga jalb qilish, natijalarni ishlab chiqarishga tatbiq qilish bilan 
amalga oshirish mumkin. 

M.Maxmutov kreativ faoliyatni quyidagicha ta’riflagan: “Ijodiy faoliyat – 
evristik faoliyat bo’lib, uning mohiyati muammoni tez tushunishidan, asosiy g‘oya, 
tushunchaning mohiyatini anglab yetishidan, harakat usulini to’satdan topishidan 
iborat. Bunday faoliyat yuqori jo‘shqinlik, subyektning obyektga katta qiziqishi 
bilan tavsiflanadi”1. 

Mutaxassisning kasbiy-pedagogik kreativligining shakllanishida ham 
protsessual, ham shaxsning ijodiy fazilatlari rivojlanib borishi lozim. Ijodiy 
qobiliyatni rivojlantirish orqali talabalarda muhandislik fikrlashini rivojlantirish va 
kreativ fikrlashga ko‘nikma hosil qilishda quyidagi tartibda yo‘nalishni belgilab 
olsak bo‘ladi: – “ilmga qiziquvchi” talabalarni aniqlash va tanlash, ularni 
tarbiyalashni yo‘lga qo‘yish lozim; – ilmiy tadqiqot ishlariga jalb qilish, ular 
erishgan natijalarni ishlab chiqarishga tatbiq qilish; – uslubiyat asosi va ilmiy 
ijodkorlik tajribasini o‘rgatish. 

                                                           
1 Maxmutov.M. I., Ibragimov G. I., Choshanov M. A. Педагогические технологии развития 
мишления учашихся. Казан: TGJI,- (1993). 

Muhandislik psixologiyasi – inson va texnik tuzilmalar o‘rtasidagi 
informatsion aloqa vositalari va jarayonlarini o‘rganuvchi psixologiya tarmog‘idir. 

Muhandislik psixologiyasi psixologiyaning texnik moslamalar bilan uni 
boshqaruvchi kishilar o‘rtasidagi o‘zaro bog‘lanish hamda o‘zaro ta’sirini 
tekshirish bilan shug‘ullanuvchi maxsus sohasi ekan, muhandislik 
psixologiyasining ilmiy vazifasi optimal konstruksiyalarni psixofiziologik jihatdan 
asoslash va mehnat unumdorligini orttiruvchi ruhiyatini loyihalashda mutaxassis 
injenerlarga bevosita yordam berishdan iboratdir. 

Oliy ta’lim tizimida muhandislik ta’limi sohasini takomillashtirishning yana 
bir zaruriy jihati texnik ta’lim yo‘nalishlarida fanlararo integratsiyani yo‘lga 
qo‘yish deb hisoblaymiz. Fanlararo integratsiyaga alohida e’tibor qaratishning  
dolzarbligini muhandislik faoliyatining ko‘p tarmoqli va serqirra xarakterga ega 
bo‘lib borayotgani, lekin oliy ta’limda ularning barchasini o‘qitish uchun ajratilgan 
vaqt – bunga ajratilayotgan budjetining chegaraliligi orqali asoslash mumkin. 
Haqiqatan ham, ushbu ta’lim yo‘nalishlarida talabalar egallashi zarur bo‘lgan bilim 
hajmi va turlari ortib bormoqda. 

Bunday sharoitda fanlararo bog‘lanishni tizimlashtirish va ulardan oqilona 
foydalanish asosidagina ta’lim standarti talablari darajasidagi bilimni berish 
mumkin. 

Bundan tashqari, fanlararo bog‘lanish o‘quv fanlari asoslari o‘rtasidagi 
o‘zaro bog‘liqlikdir yoki aniqroq qilib aytganda, turli o‘quv fanlari elementlariaro 
integratsiyasidir. Ta’kidlash lozimki, fanlararo bog‘lanishni o‘quv mavzulari 
darajasida ko‘rish va tatbiq qilish maqsadga muvofiq bo‘ladi. Fanlararo bog‘lanish 
texnologik xaritasining ta’limdagi eng ahamiyatli tomonlaridan biri shundan 
iboratki, tayanch deb tanlangan fanning har bir mavzusi uchun talabalar mustaqil 
ishi topshiriqlarini tuzish, tanlash va asoslash imkoniyati yuzaga keladi. 

Fanlararo o‘quv kompleksini yaratish va amaliyotga kiritish yangi didaktik 
model hisoblanadi. Bu integrativ didaktik tizim bo‘lib, ma’ruzalar kursi, 
laboratoriya, amaliy mashg‘ulot tizimi, o‘quv loyiha (ishi), integrativ-pedagogik 
testlar, axborot texnologiya vositalarini o‘z ichiga oladi. Eng avvalo, o‘zaro yaqin 
bo‘lgan matematik va tabiiy-ilmiy fanlar bilan umumkasbiy fanlarning 
integratsiyasi bo‘yicha fanlararo o‘quv kompleksini yaratish maqsadga muvofiqdir. 

Muhandislik kasbini shakllantirishda talaba yoshlarda kreativlikni 
takomillashtirishda yana bir zaruriyat sifatisda shuni aytish joizki, oliy ta’lim 
tizimida mustaqil ta’lim topshiriqlariga professor-o‘qituvchi tomonidan kreativ 
yondashish sharti mavjud bo‘lib, ta’lim bosqichlarining dasturlari ilmiy asoslangan 
holda tuzilgan, chunki murakkab tabiiy hodisalarning asoslarini qayta-qayta 
soddadan murakkabga qarab qaytarilgandagina o‘quvchi-talabalarda yetarli bilim 
va ko‘nikmalar shakllanadi. Oliy ta’lim talabalari oldin o‘rgangan mavzularini 

yangi dasturlar asosida mustaqil o‘rganish imkoniyatiga egalar. Demak, talabalarga 
muhandislik kursidan mustaqil ishni tashkil qilishda fizika, kimyo, geografiya  
bilan fanlararo bog‘lanish elementlaridan foydalanish asosiy yo‘nalishlardan biri 
dir.  

Yuqorida ta’kidlab o‘tilgan barcha fikrlar muhandislik kasbini egallamoqchi 
bo‘lgan talabada kreativlikni rivojlantirish va yo‘lga qo‘yish, o‘z kasbining yetuk 
mutaxassisi bo‘lishiga asos bo‘la oladi. 

